
Annotatsiya 
Ushbu maqolada badiiy hunarmandchilik bilan bog‘liq bo‘lgan nomoddiy madaniy meros turlari kulolchilik, 

kashtado‘zlik, zargarlik, zardo‘zlik, gilamchilik, pichoqchilik, naqqoshlik, do‘ppido‘zlik, ganchkorlik, yog‘och o‘ymakorligi, 
kandakorlik tarixiga va O‘zbekiston xalqi avloddan-avlodga o‘tib kelgan o‘z tarixiy va madaniy qadriyatlarini hamda o‘ziga 
xos an’analarini asrabqolishi hamda transformatsion jarayonlari haqida fikr yuritiladi. 

Аннотация 
В данной статье рассматриваются виды нематериального культурного наследия, связанные с 

декоративно-прикладным искусством, в истории гончарного дела, вышивки, ювелирного дела, ковроделия, 
ножеделия, живописи, шляпного дела, ювелирного дела, резьбы по дереву, резьбы по дереву и о сохранении 
историко-культурных ценностей и уникальных традиций народа Узбекистана, передающихся из поколения в 
поколение, а также процессы трансформации. 

Abstract 
In this article, the types of intangible cultural heritage related to arts and crafts are discussed in the history of 

pottery, embroidery, jewelry, goldsmithing, carpet making, knife making, painting, hat making, jewelry making, wood 
carving, wood carving, and the preservation of historical and cultural values and unique traditions of the people of 
Uzbekistan, passed down from generation to generation, as well as the transformation processes are discussed. 

qo‘chqaroq (qo‘chqor shohi), guli afishi, sada, gultojixo‘roz, mexroba, zar pechak, bulbulzor, tumorcha, oshpichoq, 

zanjira,osma gul, koshin gul, chor yaproq, guli gajak 

Ключевые слова: Ремесла, гончарное дело, вышивка, ювелирное дело, ювелирное дело, 
ковроткачество, изготовление ножей, роспись, шляпное дело, украшения, резьба по дереву, резьба, аноргул, 
перец, толе, крылатая птица, овца, чагарок, цветок афиши, сада, гултохороз, мехроба, зар пехак, соловей, 
амулет, повар, оптовагул, чайная посуда, четангуль, туябойин, гузака, голубиное крыло, неразлучник, 
риштагуль, финик, фисташка, лист, цепочка, висячий цветок, цветок кошин, лист чор, цветочный гаджак. 

Key words: Crafts, pottery, embroidery, jewelry, goldsmithing, carpet making, knife making, painting, hat 
making, jewelry, wood carving, carving, anorgul, pepper, tole, winged bird, chagarok (ram horn), flower afishi, sada, 
gultokhoroz, mekhroba, zar pehak, nightingale, amulet, cook, optovagul, tea dish, chetangul, tuyaboyin, guzaka, pigeon 
wing, lovebird, rishtagul, date, pistachio, leaf, chain, hanging flower, koshin flower, chor leaf, flower gajak. 

 
KIRISH 

Jahon xalqlarining milliy moddiy hamda nomoddiy madaniyati bugungi globallashuv va 
integratsiyalashuv jarayonlarida tobora unifikatsiyalashib, umuminsoniy xarakterga ega boʻlib 
bormoqda. Bugungi kunda xalqlarning anʼanaviy nomoddiy madaniyatning rang-barang etnik va lokal 
xususiyatlarini oʻzida aks ettirgan va ularning madaniy merosini mental xususiyatlarini saqlab 
qolganligini ilmiy jihatdan oʻrganish naqadar dolzarb ekanligini koʻrsatmoqda. 

Bu nomoddiy madaniyat yoʻnalishdagi tadqiqotlar turli koʻrinishga ega boʻlib, asosan, 
etnomadaniy genofondni saqlab qolish muammolari, etnomadaniy oʻzlikni anglashning tarixiy, etnologik, 
etnoslar turmush tarzidagi anʼanalar hamda zamonaviy yangilanishlarni namoyon boʻlishi singari qator 
masalalarni oʻrganish zaruriyatini koʻrsatmoqda. 

Yurtimizda mustaqillik sharofati bilan urf-odatlar, anʼanalar hamda milliy qadriyatlarimizni tiklash 
va ularni ilmiy jihatdan tahlil etishga alohida eʼtibor berib kelinmoqda. Bugungi kunda davlatlarning 
ijtimoiy, iqtisodiy hamda siyosiy rivoji, jamiyat barqarorligini taʼminlashda nomoddiy madaniy merosning 
ahamiyati beqiyosdir. Maʼnaviyat imkoniyatlari darajasi qancha yuqori boʻlsa, kelajakdagi amaliy ishlar 
koʻlami ham shuncha samarali boʻladi. Bu borada “…Xalqning madaniy qadriyatlari, maʼnaviy merosi 

ming yillar mobaynida Sharq xalqlari uchun qudratli maʼnaviyat manbai boʻlib xizmat qilgan. Uzoq vaqt 
davom etgan qattiq mafkuraviy tazyiqqa qaramay, Oʻzbekiston xalqi avloddan-avlodga oʻtib kelgan oʻz 
tarixiy va madaniy qadriyatlarini hamda oʻziga xos anʼanalarini asrab qolishga muvaffaq boʻldi”[1. 5-b]. 
Hunarmandchilik — milliy-anʼanaviy mayda tovar ishlab chiqarish, oddiy mehnat qurollari yordamida 
yakka tartibda va qoʻl mehnatiga asoslangan ishlab chiqarish jarayoni sifatida juda qadimdan mavjud. U 
aksariyat hollarda nisbatan kamroq rivojlangan mamlakatlarning xalq xoʻjaligida muhim oʻrin egallaydi. 
[2] 

Hunarmandchilikning asosiy belgilari oddiy mehnat qurollari yordamida biror ishning bajarilishi 
va ishlab chiqarishning yakka tartibligidadir.[3. 5-b]  

Avloddan-avlodga oʻtib kelayotgan bunday nomoddiy madaniy meros doimo muayyan 
hamjamiyatlar va guruhlar tomonidan ularning atrof-muhitga, tabiatga va oʻz tarixiga bogʻliq holda 
yaratiladi va bu ularda oʻziga xoslikni, vorislik tuygʻusini shakllantiradi hamda shu bilan insoniyat ijodini 
va madaniy turli-tumanlikning hurmat qilinishiga koʻmaklashadi.[4] 

Hunarmandchilik insonning ishlab chiqarish faoliyati bilan vujudga kelib, jamiyat rivojlanishi 
davomida asta-sekin dehqonchilik va chorvachilikdan ajralib chiqdi, turli ijtimoiy-tarixiy davrlar doirasida 
texnika rivoji bilan aloqador holda takomillasha bordi, turli ixtisosliklar (kulollik, duradgorlik, temirchilik, 
misgarlik, binokorlik, toshtaroshlik, oʻymakorlik, kashtadoʻzlik, koʻnchilik, tikuvchilik, toʻquvchilik, 
zargarlik, degrezlik, rixtagarlik, zardoʻzlik, boʻyoqchilik, kemasozlik, tunukasozlik va boshqalar)ga ajraldi. 
Hunarmandchilik qanday tabiiy resursning mavjudligiga qarab, masalan, paxta va pilla bor yerda 
toʻqimachilik, sifatli xom ashyo bor yerda (masalan, Rishtonda) kulolchilik, jun va teri koʻp yerda 
toʻqimachilik va koʻnchilik, shunga qarab kosibchilik va boshqa turlari rivojlangan.  

ADABIYOTLAR TAHLILI VA METODOLOGIYA 
Oʻzbek xalqining nomoddiy madaniy merosi negizida hunarmandchilik tarixiy, arxeologik, 

etnografik, sanʼat nuqtai-nazardan oʻrganilgan. Shu bilan birgalikda hunarmandchilik haqidagi 
maʼlumotlar tarixiy manbalar, arxeologik va etnografik materiallar, arxiv hujjatlari hamda koʻplab ilmiy 
adabiyotlar, maqolalar, hisobotlarda aks etgan. 

Ilmiy adabiyotlar tahlili shuni koʻrsatmoqdaki, badiiy hunarmandchilik sanʼati har bir xalq maishiy 
hayotining tarkibiy qismi sifatida asrlar osha shakllanib, milliy xususiyatlarni oʻzida saqlab kelmoqda. 
Ammo bugungi kunimizgacha yetib kelgan hunarmandchilik sohalar oʻzining ishlab chiqarish uslubini va 
tasviriy sanʼatini saqlab qolgan boʻlsa-da, mazmunan va shakl jihatdan oʻzgarishlar kuzatilishi xususida 
arxeologiya va amaliy sanʼat yoʻnalishiga oid adabiyotlardan maʼlumotlar olish mumkin.  

Hunarmandchilik tarixi tarixshunosligining umumiy manzarasi fonida maʼlumotlar aks etgan 
manba va adabiyotlarni yaratilgan davri, mazmuni va mohiyatiga koʻra quyidagi guruhlarga ajratib 
koʻrsatish mumkin. Tadqiqot tarixshunosligining tahlili shuni koʻrsatadiki, oʻlka aholisi oʻzining qadimiy 
tarixi, madaniyati, rang-barang etnik tarkibi, boy etnografiyasi bilan tadqiqotchilarning eʼtiborini doimo 
oʻziga tortgan. Arxeologik va etnografik manbalar tarixiy voqelikni aks ettiruvchi muhim maʼlumotlarni 
oʻz ichiga oladi. Jumladan, arxeologik kashfiyotlar tufayli aniqlangan tadqiqot natijalarini chop ettirgan 
I.B. Bentovich, I.K. Axrorov, R.X. Suleymonov, M.X. Isomiddinov, M.X. Xasanov[5.] kabi tadqiqotchilar 
asarlaridan mavzuga oid ilmiy maʼlumotlarni olish mumkin. 

Arxeologik kashfiyotlar tufayli aniqlangan – islomgacha boʻlgan obidalarda, jumladan, ganchdan 
va sopoldan yasalgan buyumlarda, metall va oltin bezaklarda, devoriy sanʼat namunalarida tasvirlangan 
jozibador obrazlarda butun bir maishiy turmush sohasi (ayrim marosimlar va hayot tasviri berilgan 
pannolarda) namoyon boʻlgan boʻlsa, undan keyin barcha binokorlik anʼanaviy hunarmandchilik 
sanʼatida mazmun va shakl deyarli oʻzgargan. Bunda geometrik va oʻsimliklar shaklidagi bezaklar 
asosiy oʻrin tutadi. Bunday maʼlumotlarni Xolmuratov.B., Ahmedova O., Mamasoliyeva Sh.L. [6.] lar kabi 
etnograf, sanʼatshunoslarning ilmiy-uslubiy tadqiqotlaridan foydalanilgan holda yoritib berildi. 

Badiiy hunarmandchilik sanʼati ijtimoiy va shaxsiy turmushda amaliy ahamiyat kasb etuvchi 
badiiy buyumlar tayyorlash va kundalik turmush ashyolarini badiiy ishlash bilan bogʻliq ijodiy mehnat 
sohalarini oʻz ichiga qamrab oladi, bu narsalar kundalik turmushda oʻz oʻrnida qoʻllaniladi, qolaversa, 
insonning moddiy muhitini goʻzallashtirishga, estetik boyitishga xizmat qilib oʻz koʻrinishi, tuzilishi, 
xususiyatlari bilan insonning ruhiy holati, kayfiyatiga ijobiy taʼsir qiladi, yaʼni amaliy va estetik qimmati 
boʻlgani uchun ham qadrlanadi. Shuning uchun xom ashyoning goʻzalligi va nafis xususiyatlarini 
namoyish qilish, unga ishlov berish mahorati va usullarining koʻpligi anʼanaviy hunarmandchilik 
sanʼatida estetik taʼsirni oshiruvchi ahamiyatga ega faol vositalar sifatida eʼtirof etiladi. Tadqiqotchilar 
anʼanaviy hunarmandchilik sanʼatida oddiy, roʻzgʻorbop buyumlarga bezak berilsa-da, murakkab, 
chiroyli shaklga keltirib ularning har ikkisiga ham estetik xususiyat bagʻishlanadi sopollarning nafisligiga 
erishilishini taʼkidlaydilar. 

NATIJALAR VA MUHOKAMA 
Ona Vatanimiz hududidan mezolit davriga oid qadimiy sanʼat yodgorliklari topilganidan 

xabarimiz bor. Neolit davri sopol idishlari qazib olingani va oʻrganilganini ham bilamiz: ular qoʻlda 
yasalgan, chiziqcha, nuqta va ilonizi tasvirlar qoʻl bilan chizib bezatilgan. Fargʻona vodiysidan miloddan 
avvalgi 3-mingyillikning oxiri – 2-mingyillikka oid jez davri quyma badiiy buyumlari (jez va kumush 
buyumlar xazinasi) qazib olingan. Ilmiy adabiyotlardan maʼlumki, sopol idishlarga keyinchalik 
handasaviy bezaklar ishlana boshlagan. Fargʻona vodiysi, Surxondaryo oʻtroq dehqon aholisi idishlari 
shu davrda uchburchak, rombsimon yoki kataksimon qizil-qora chiziqchalar bilan bezatilgan; Amudaryo 
boʻyi vohasidagi qazishmalar davomida aniqlangan buyumlarda ham shunday tasvirlar jigarrang, oq 
zaminga tushirilgan. Ilk oʻrta asr (V—VIII asrlar) anʼanaviy hunarmandchilik sanʼati Sugʻd, Tohariston, 
Xorazm va Fargʻonadagi davlatlar madaniyati bir-biri bilan bogʻliq ravishda rivojlanganni tasdiqlaydi. 
Ilmiy adabiyotlarda yoritib beriladiki, Pop tumani Munchoqtepa manzilgohidan IV—VI asrlarga oid 
kiyimlarning goʻzal namunalari qadimiy fargʻonaliklar kiyimi ancha murakkab qilib tikilganligini namoyon 
etadi. Samarqand viloyatidan qadimiy maxsi, Fargʻona vodiysidan qolip va charm kesadigan maxsus 
pichoq topilishi V-VI asrlarda bu oyoq kiyimining urf boʻlganini bildiradi. Fargʻona vodiysi, Buxoro, 
Samarqand, Xorazm, Toshkent, Surxondaryo va Qashqadaryo pichoqchilikning qadimiy markazlari 
boʻlgan. Fargʻona vodiysida Qoʻqon, Chust, Shahrixon, Qorsuv maktablari vujudga kelgan.[7.42-b] 
Pichoqlar faqat uy-roʻzgʻor buyumi emas, balki harbiy qurol, hunarmandlik asbobi sifatida qoʻllanib 
kelingan. VI—XII asrlarga oid pichoq namunalari metall tarkibining, pichoq yasash usuli va 
bezaklarining oʻzgarib, taraqqiy eta borganini ayon qiladi. 

VII—IX asrlarda toʻqimachilik taraqqiy etgan, ip, ipak matolardan tashqari qimmatbaho parchalar 
ham ishlab chiqarilgan. Oʻsimlik va handasaviy naqshbezaklarga boy, jonzotlar tasviri tushirilgan 
«zandonachi» matosi bizgacha saqlanib kelgan.  

V—X asrlarda sopol buyumlarning maxsus turi – ostadonlar tayyorlash urf boʻlgan. Oʻrta 
Osiyoda, ayniqsa, oʻzbeklar va tojiklar yashaydigan joylarda kulolchilik tarraqqiy etdi. Samarqand, Kitob, 
Shahrisabz, Gʻijduvon, Xorazm, Toshkent, Gʻurumsaroy, Rishtonda sopol idishlarni sirlab bezatishning 
oʻziga xos uslublari vujudga keldi. Bu markazlarda tayyorlangan kulolchilik buyumlari pishiq, chiroyli, 
nafis siri, koʻrkam naqshlari bilan diqqatni tortadi. Ularni bezashda tasviriy mavzulardan keng 
foydalanilgan: ajdodlar, homiylar, shuningdek, daraxt va boshqa oʻsimliklar, qushlar oʻyma, boʻrtma va 
boshqa usullarda ishlangan. Hozirgi kunda badiiy bezatish usuli, shakli va tayyorlanish koʻra quyidagi 
kulolchilik maktablari mavjud: Fargʻona (asosiy markazlari—Rishton, Gʻurumsaroy), Buxoro—
Samarqand (asosiy markazlari—Samarqand, Urgut, Gʻijduvon), Xorazm (asosiy markazlari — 
Madir, Kattabogʻ qishloqlari), Toshkent. Fargʻona kulollari sopol idishlarga oq, koʻk, qizil, yashil, sariq 
va hokazo tusda sir beradilar. Andijonda sirni koʻproq oq tusda beradilar. Idishga tag sir berilgandan 
soʻng uning ustidan rangli boʻyoq bilan turlicha, xollar, gullar chiziladi. Fargʻona vodiysi kulollari, ayniqsa 
mashhur rishtonlik ustalar ijod etgan naqsh namunalari 300 ga yaqin. Shuning ichida naqsh elementlarini 
ifodalovchi quyidagi soʻzlarni uchratamiz: anorgul, qalampir, tole, qanoti murgʻ, qoʻchqaroq (qoʻchqor 
shohi), guli afishi, sada, gultojixoʻroz, mexroba, zar pechak, bulbulzor, tumorcha, oshpichoq, optovagul, 
choydish, chetangul, tuyaboʻyin, guzaka, kaptar qanot, oshiqcha, rishtagul, pechak oʻt, sanami, pista, 
barg, zanjira, osma gul, koshin gul, chor yaproq, guli gajak. Sopol idishlarga tushirilgan naqshlar bir-
birini toʻldiradi, mukammallashtiradi va oʻziga xos koʻrk bagʻishlaydi. 

Fargʻona (Rishton)da kulolchilik anʼanaviy badiiy va ishlab chiqarish usullari qayta tiklandi, 
ishqorli sir tayyorlash yoʻlga qoʻyildi. Gʻurumsaroy kulolchilik buyumlariga bezakning mahobatli oydinligi 
va soddalik xosdir, bu maktab vakili usta M.Turopov sir tayyorlashdan tortib to naqsh chizishgacha 
boʻlgan barcha ishlarni faqat anʼanaviy usulda bajargan, bu anʼanani uning shogirdi V.Buvayev va 
boshqalar davom ettirmoqda, yangi ijodiy yangiliklar yaratishda izlanmoqda. Har bir maktab oʻzining 
rivojlanish va ijodiy tamoyillari, yetakchi markaz va ustalari, oʻzigagina xos xususiyatlariga ega boʻlish 
bilan birga asosiy badiiy umumiylikni ham saqlagan. 

VI—X asrlardan shisha idishlarga ehtiyojlar kuchaydi, shuning uchun ular koʻplab tayyorlangan; 
koʻzacha qadahlar, siyohdon, turli idishlar rangli (qizil, olcharang, sariq, koʻk, yashil), rangsiz 
shishalardan yasalib, boʻrtma, bosma, chizma, qadama usullarda bezatilgan. XII asrda meʼmorlikda 
oʻyma terrakota, sirlangan gʻishtdan foydalanildi, mahobatli binolarning devor, gumbazlari koshin bilan 
qoplandi, bino ichi ganch oʻymakorligi, boʻyama naqshlar bilan bezatildi. XII asrdan koshindan nozik 
yupqa idishlar ishlashga kirishilgan. Oʻrta asr uslubida yaratilgan badiiy metall buyumlar ham eʼtiborni 
tortadi. Bu idishlar (koʻza, qozoncha, shamdon va boshqa) bronzadan yasalib, hoshiya va turunj 
naqshlar bilan bezatilgan, yozuvlar uslublashtirilgan oʻsimliksimon naqshlar, baʼzan qush va hayvonlar 
tasvirlari bilan ham aralashtirilgan, chizma, kandakori va boshqa usullarda ishlov berilgan.  

XIII—XIV asrlarda, moʻgʻullar istilosi va undan keyingi davrlarda badiiy sopol idishlar mayda 
oʻsimlik va chizma naqshlar bilan bezatilgan; yashil-qora va feruza-havorang boʻyoqlar oq angob ustiga 
tushirilgan, ustidan rangsiz yoki shaffof sir bilan qoplangan. Fargʻona naqqoshligida Rishton 
kulolchiligiga xos moviy boʻyoqlar koʻp ishlanib, unda asosan oʻsimlik dunyosi naqshlari yetakchilik 
qiladi. Fargʻona naqshi Xoʻjand, Margʻilon, Qoʻqon, Fargʻona, Andijon, Namangan, Chust, Quva, Oltiariq 
va Rishton shaharlarida vujudga kelgan uslublardan iborat.[8.27-b] Chunki aynan ularda mahalliy 
aholining «jannat bogʻi» va kosmogonik diniy falsafa haqidagi tushunchalari oʻzining ifodasini topgan. 

Toshkent, Samarqand, Buxoro kabi shaharlarda, Xorazmda, Fargʻona vodiysida koʻnchilik 
qadimdan rivojlanib kelgan. Turli xil koʻn mahsulotlari: charm, xrom, amirkon va boshqalardan poyabzal, 
telpak, ustki kiyim, ot-ulov abzallari, qayish, qin va h. buyumlar tayyorlangan. Teriga badiiy ishlov berish 
anʼanalari shakllangan. Buyumlar usti muraqqa usulida rangli charm, baxmal parchalari qoʻyib, 
popuklar, qoʻngʻiroqlar qoʻshib tikilib, buyumga badiiy tus berilgan. Andijon va Qoʻqon terini qayta 
ishlash va undan poyafzal tayyorlashning asosiy markazlaridan boʻlgan. Bu yerdagi koʻnchilik 
korxonalarida poyafzal bilan birgalikda kiyim-kechaklar, bosh kiyimlar, suv va qimiz saqlash uchun 
teridan qilingan qop-meshlar ishlab chiqarilgan.[9.53-b] Ayniqsa, qogʻoz-hujjatlar solib yuriladigan 
juzdon (juzgirlar)ga turunj naqshlari bosma usulda tushirilib, hoshiyasi nozik oʻsimliksimon naqshlar 
bilan orolangan. Yozma manbalarga koʻra, XVIII asr zargarlari oltin va kumushga qimmatbaho toshlar 
qadab toj va kamarlar, qurollar, ot abzallari, zeb-ziynat buyumlari ishlagan. Yaʼni VIII — IX asrlar 
zargarlari qadimiy zargarlik sanʼati anʼanalarini davom ettirishgan. Zargarlik buyumlari qadimiy 
anʼanaviy usullarda ishlansa-da, shakl jihatidan ancha soddalashtirildi. XI asr zargarlari zumrad, durru 
marvarid, yoqut, feruza, aqiq, sadaf kabi qimmatbaho toshlarni oltin va kumushga qadab serjilo, jozibali 
zeb-ziynat buyumlari yasashgan. Ularga bolgʻalab (zarb berib), hallab oʻyib, boʻrttirib naqsh yasab, 
bosib (siqib), qoliplash usullarida joziba bagʻishlangan. Fargʻona zargarlari afgʻoncha uzuk, rumcha 
uzuk, hoji uzuk kabi uzuk, ziraklar turlarini yaratgan.[10.49-b] . Fargʻonalik zargarlar mahsuloti chet ellik 
ixlosmandlarning yuksak bahosiga sazovor boʻlgan.[11.73-b] XX asr boshlarida xalqimiz anʼanaviy 
hunarmandchilik sanʼati oʻz qadimiy anʼanalarini davom ettirib, yangi zamonaviy mavzularni ham 
qamrab olgan holda rivojlandi. Badiiy hunarmandlikning bir qancha sohalari tiklandi. Fargʻona anʼanaviy 
toʻqimachilik sanʼati namunalari, abr gulli ipak matolar eʼtibor qozondi, Buxoro yirik gulli matolaridan 
tayyorlangan bino ichini bezaydigan badiiy buyumlar, deraza-eshik pardalari, choyshablar, dasturxonlar 
xaridorgir boʻldi. Anʼanaviy chitgarlik, gilamchilik va palos toʻqish ustalari mavzuli tasvirlar berish, kishilar 
siymosini yaratish yoʻlida saʼy-harakat koʻrsatdilar. Kandakori buyumlarga ham tasviriy bezaklar berish 
rasm boʻldi. I ming yillikka oid Fargʻonada topilgan marosim qozoni kandakorlikda «hayvonot uslubi» 
mavjudligidan darak beradi. Fargʻona kandakorlik ustalari (Abdufozil Otaullayev, Mulla Siddiq Otaullaev 
va boshqalar) buyumlarni bezashda koʻrkam bogʻlar, chamanzorlarni eslatuvchi nafis naqshlarni sayoz, 
tor zaminli qilib ishlaganlar, oʻziga xos tarzda pardozlaganlar, baʼzan buyumga meʼmoriy tasvirlar ham 
kiritilgan. 

XIX asr anʼanalari asosida tikilgan Chust «tus» doʻppilari, Shahrisabz «iroqi»lari koʻpchilikka 
yoqqan. XX asrning 30-yillarida Fargʻona doʻppichiligida “Chust nusxa” doʻppi yaratilgan.[3.144-b] 
Qoʻqon doʻppilari asosan, “piltadoʻzi” usulida tayyorlangan.[3.145-b] XIX asr oxiri XX asr boshlarida 
Fargʻonada xalq hunarmandchiligining asosiy sohalari koʻnchilik sovunpazlik, sham ishlab chiqarish, 
toʻqimachilik, poyabzal tayyorlash, kulolchilik, misgarlik, degrezlik, arava yasash, temirchilik, boʻyoq 
tayyorlash, gilamdoʻzlik, duradgorlik boʻlgan.[12.134-b] XX asr boshlarida, zardoʻzlikning oʻziga xos 
Buxoro, Samarqand, Fargʻona maktablari yaratilgan. Chiroyli qilib bezatilgan qimmatbaho matodan 
tikilgan zardoʻzi sarpolar mahalliy aholining turli tabaqalari oʻrtasida keng tarqalgan. Ota-bobolarimizdan 
meros boʻlgan bu kasb egalari zardan bezatilgan kamzul, chakmon, chalvir, belbogʻ, salla, doʻppi, quloqi 
va poyabzal tikkanlar.  

XX asrning 30-yillari oʻrtalaridan sanoatda badiiy matolar ishlab chiqarishga kirishilgan. 
Toshkent toʻqimachilik kombinati satin, chit, ikkinchi jahon urushidan keyingi yillarda esa sunʼiy va ipak 
matolari, 60-70-yillarda Margʻilon «Atlas» birlashmasi, Namangan shoyi toʻqish fabrikasi abr gulli ipak 
matolar ishlab chiqarilgan.  

Oʻzbek hunarmandchiligida, ayniqsa, keyingi yillarda qayta tiklanib rivojlana boshlagan badiiy-
amaliy sanʼat sohalaridan gilamdoʻzlik uzoq tarixiy anʼanalarga ega. XVIII-XIX asrlarda Buxoro va 
Qoʻqon xonliklarida gilam toʻqish sanʼati tez surʼatlar bilan rivojlandi.[3.175-b] Tadqiqotchilarning 
fikricha, Oʻzbekistonda asosan uch xil gilamdoʻzlik maktablari ajralib turadi: Samarqand, Andijon, 
Xorazm. XX asrning 20-30-yillariga kelib vodiyda gilamlar nafaqat dastgohlarda, balki gilamchilik 
korxonalarida toʻqiy boshlangan. .[3.179-b] Andijon gilamlari oʻzining chidamliligi, pishiqligi, aniq qizil-
koʻk ranglari va gullari bilan farq qiladi. Fargʻonada toʻq koʻk va geometrik naqshli, qisqa tukli, chetiga 

alohida-alohida naqshlar ishlatilgan gilamlar toʻqilgan. Fargʻona gilamdoʻzlari mahsulotining asosiy 
qismi mahalliy isteʼmol uchun ishlab chiqarilib, uning bir qismigina bozorlarga chiqarilgan.[11.82-b] 
Fargʻona gilamdoʻzlari mahsulotining asosiy ustunligi uning arzonligida edi.[11.81-b]  

Anʼanaviy hunarmandchilik sanʼati XX asrning 80—90-yillarida quyidagi asosiy yoʻnalishlarda 
rivojlandi: 20 dan ortiq xalq hunarmandligini oʻz ichiga olgan xalq anʼanaviy hunarmandchilik sanʼati; 
yengil (chinni buyumlar, badiiy matolar) va mahalliy (sopol, yogʻoch buyumlar, gilamchilik, kashtachilik, 
zardoʻzlik va boshqalar) sanoatni oʻz ichiga olgan badiiy sanoat; koʻrgazma, interyer va manzarali 
kulollik buyumlari, gobelen, shisha, chinni va zargarlik sanʼatida anʼanaviy boʻlmagan yaratuvchi 
rassomlik ijodi bilan bogʻliq malakali yakka tartibdagi mualliflik bezak sanʼati. Fargʻona vodiysi aholisi 
oʻrtasida aravasozlik, beshik yasash, sarrojlik, boʻyrachilik, etikdoʻzlik, oʻyinchoqlar ishlab chiqarish 
singari sohalar ham rivojlangan edi.[11.86-b] Mustaqillik anʼanaviy hunarmandchilik sanʼatining barcha 
shakllari rivojiga mustahkam zamin yaratdi. Oʻzbekistonda mahalliy sanoat korxonalarining birinchilar 
qatori xususiylashtirilishi natijasida mayda davlat korxonalari hunarmandlarning xususiy korxonalariga 
aylantirildi, yangi hunarmandchilik korxonalari ochildi. Hunarmandchilik faqat ichki bozorga emas, balki 
eksportga ham ishlay boshladi. Hunarmandchilikning tashkiliy shakli ham oʻzgardi: kichik oilaviy 
korxona, yakka tartibdagi mehnat faoliyati shaklida rivojlana bordi. Oʻzbekiston Respublikasi Vazirlar 
Mahkamasining «Xalq badiiy hunarmandchiliklarini va amaliy sanʼatini yanada rivojlantirishni davlat yoʻli 
bilan qoʻllab-quvvatlash chora-tadbirlari toʻgʻrisida»gi (1997-yil 31-mart) qaroridan soʻng yakka tartibda 
faoliyat olib boradigan milliy hunarmandlar barcha soliqlardan ozod etilgan boʻlib, oʻz mahsulotlarini 
Oʻzbekiston hududida va boshqa xorijiy davlatlarda ham erkin sotish huquqiga ega boʻldi.[14] Buning 
natijasida hozirgi kunda Oʻzbekistonda hunarmandchilikning unutilayotgan va unutilgan turlari ham 
qayta tiklanib, yanada rivojlanishiga zamin yaratildi. Xalq badiiy hunarmandchiligi namunalari meʼmoriy 
yodgorliklar, ganch, yogʻoch oʻymakorligi, naqqoshlikda ,shuningdek, misgarlik, kulolchilik, gilamdoʻzlik, 
ipak va ip gazlamachiligi, zardoʻzlik, kashtachilik va boshqa noyob sanʼat durdonalari darajasiga 
koʻtarilgan bu bebaho merosimiz Oʻzbekiston Amaliy Sanʼat muzeyida saqlanib kelinmoqda.[13. 131-b] 

XULOSA 
Badiiy hunarmandchilik Oʻzbekistonda juda katta tarixga ega. Uning rang-barang yoʻnalishlari 

va turlari ajdodlarimizning oʻtroq hayot tarziga oʻtishi, shaharlarning paydo boʻlishi bilan bogʻliq. 
Oʻzbekiston hududida neolit davridayoq hunarmandchilikning dastlabki muhim tarmogʻi hisoblangan 
sopol buyumlar ishlab chiqarish va toʻqimachilik vujudga keldi. Oʻzbekiston mustaqillikni qoʻlga 
kiritgandan soʻng hunarmandchilik rivojida yangi davr boshlandi, xalq hunarmandchiligi bozor qoidalari 
zamirida qaytadan tiklandi. Shuningdek, Oʻzbekiston hududida qadimdan shakllangan, jahonga 
mashhur nafis sanʼatlar maktablarining noyob anʼanalarini avaylab asrash, oʻrganish, boyitib borish, 
milliy tasviriy, amaliy, miniatyura sanʼatining nodir durdonalarini dunyoga olib chiqish va targʻib qilish, 
nafis sanʼatlar sohasidagi ilmiy izlanishlarni ishlab chiqarishga tatbiq etish, zamon talablariga mos 
badiiy taʼlim tizimini barpo etish, yuqori malakali mutaxassislar tayyorlash, akademik ilmiy-tadqiqot 
ishlarini takomillashtirish maqsadida Oʻzbekiston Badiiy akademiyasi tashkil etildi.  

Oʻzbekiston Respublikasi Vazirlar Mahkamasining «Xalq badiiy hunarmandchiliklarini va amaliy 
sanʼatini yanada rivojlantirishni davlat yoʻli bilan qoʻllab-quvvatlash chora-tadbirlari toʻgʻrisida»gi (1997-
yil 31-mart) qarori milliy madaniyatni rivojlantirishda xalq badiiy hunarmandchiliklari va anʼanaviy 
hunarmandchilik sanʼatining ahamiyatini oshirish, qoʻlda ishlanadigan yuksak badiiy buyumlarni 
tayyorlash asriy anʼanalarini va oʻziga xos turlarini qayta tiklash hamda xalq hunarmandlariga davlat 
tomonidan madad koʻrsatishda muhim ahamiyat kasb etadi. Xalq anʼanaviy hunarmandchilik sanʼatining 
yangidan tiklanishi va rivojlanishi har yili Navroʻzda oʻtkaziladigan anʼanaviy hunarmandchilik sanʼati 
asarlari koʻrgazmasida namoyon boʻlmoqda. Anʼanaviy hunarmandchilik sanʼatining hamma sohalarida 
proffesional rassom, haykaltaryoshlar oʻrtasida hamkorlik mavjud. Badiiy hunarmandchilik sanʼatining 
shakllanishi, taraqqiyoti jarayonida badiiy uslublar almashinuvi sanʼatning boshqa turlari bilan bogʻliq 
ravishda davom etadi. 

